
			Costa Oeste é a colección de Editorial Galaxia pensada para a mocidade, 


			mais tamén para lectoras e lectores máis medrados. 


			Como din os clásicos, un bo libro é aquel que calquera pode ler a calquera idade 


			e en calquera momento da súa vida. A cada idade, unha lectura. 


			En cada momento, unha sensación. Os libros desta colección queren ser así. 


			Libros de aventuras, de viaxe, de descubrimento, diarios, experimentos… 


			todo ten cabida nesta Costa Oeste chea de literatura.

			A todas as persoas que, co seu esforzo, 


			fan posible ese soño prometido que cada libro é.


		




		

			Son as nove e vinte minutos do día 23 de xuño e hai menos de media hora que Aníbal Hortensio López da Carricova saíra da casa coa intención de camiñar os tres ou catro quilómetros que, de acordo cos consellos do médico, debía andar cada día para beneficio do seu corpo e mesmo da súa mente.


			Aníbal non ten máis ca vinte e catro anos pero non poderiamos dicir que estea en moi boa forma física. Sóbranlle oito ou dez quilos de peso en opinión do seu endocrinólogo, e na do monitor do ximnasio ó que ás veces acode cumpriría darlle elasticidade a uns músculos que teñen unha clara tendencia a se atrofiar por escaseza de uso. 


			Leva apenas dez minutos de andaina e non deixa de pensar en que ó día seguinte terá que marchar a Sanxenxo para levar a súa nai ó piso que alí teñen e comezar así as vacacións de praia de cada ano, algo que non lle resulta especialmente grato. Certo que o vello lle permite levar o mercedes, pero é porque os acompaña Dosinda, unha señora na casa de toda a vida e que será a encargada de cociñar, limpar e facer a compra, e tamén porque a equipaxe da nai dificilmente entra nun coche máis pequeno. O que pasa é que, aínda que o automóbil é aparente e un rapaz novo non pasa desapercibido se vai el só ó volante, non son moitas as veces que ten ocasión de andar nel sen a ostensible compaña da muller que controla cada paso que o fillo dá e que parece coma se o tivese de chofer sen horario: que se a Pontevedra para estar coas amigas que xogan á canastra, que se ó Grove coas que van ó casino, que se ó San Benitiño de Fefiñáns… Deixa o coche eiquí e ti vai dar unha volta para facer tempo… Non bebas nin fagas cousa mala e venme recoller á hora que xa sabes. 


			O pai queda atendendo os negocios e irá a Sanxenxo no mes de agosto, cando volva o seu irmao Andrés, que agora está en Tenerife.


			O pai de Aníbal, que se chama Hilario, e o tío Andrés, solteiro e sen compromiso, son irmaos únicos e tamén socios nos comercios que herdaran e que, aínda que as cousas xa non son coma noutro tempo foron, seguen a render beneficios abondo para que non teñan que botar mao dos aforros que gardan en entidades bancarias, algunhas do estranxeiro, e noutros lugares que prudentemente silencian. Aníbal Hortensio López da Carricova sábese herdeiro universal de todos aqueles bens o que, se cadra, influíu no seu escaso interese polo estudo e outros esforzos que en teoría deberían facer del un home de proveito. Certo é que tampouco ninguén se ocupou nunca de que así fose nin se lle esixiu maior esforzo do que el demostraba voluntariamente. Mentres viviron canda eles os avós maternos —os paternos non chegou a coñecelos, que morreran nun accidente de aviación na Arxentina, onde nacera a muller, cando foran aló celebrar as vodas de prata— a avoa Remedios relatáballe historias e lendas, facíalle resolver contas e doados problemas matemáticos, escribir sinxelas redaccións, corrixíndolle o estilo e mais a ortografía, faláballe de afastados lugares e doutras xentes e costumes e aquilo melloraba en boa medida o rendemento escolar do neno. Mais, des que a avoa Remedios e o seu home Ricardo marcharan vivir a unha vila da provincia de Málaga para fuxir do frío e faltou aquel apoio na casa, as cousas de escola non marcharon todo o ben que debían e foron precisas moitas clases particulares e algún que outro recurso a amizades para ir cumprindo prazos e subindo cursos até chegar á universidade e comezar unha carreira que, ó pouco do seu empezo, quedou atoada na esixente peneira de determinadas materias e mais na severidade inflexible de gran parte do profesorado.


			—Digamos que a súa carreira está agora nun impasse. El ben sabe onde ten o porvir porque non é parvo, e coa preparación que foi adquirindo e mais co que aprende eiquí traballando canda nós non creo que teña dúbida no futuro. 


			Así dicía o tío Andrés e así ían marchando as cousas. Aníbal víñase poñendo ó tanto dos negocios da familia en xornadas non demasiado longas nin estritas pero que, polo menos na opinión de pai e tío, chegaban ben para o que se pretendía.


			—O rapaz tamén ten que facer pola súa vida, gozar dela no que poida, procurar unha moza coa que emparellar e todas esas cousas, que está no tempo…


			E agora, como xa se dixo, son as nove e vinte mi­nutos dun luminoso día de finais do mes de xuño e Aníbal Hortensio López da Carricova está bebendo da botella de auga que sempre leva canda el cando sae camiñar abeirado do sol, que xa comeza a picar algo, por baixo do toldo que cobre o escaparate dunha librería. Na outra beirarrúa, á altura do semáforo, agardando para cruzar está o seu monitor de ximnasia. Sabe que aínda non o viu e quere facer por evitalo. Vírase cara á porta, bebe outro grolo de auga e entra na tenda con paso decidido.


			—Bo día. 


			Saúda, cun amplo sorriso, a rapaza que está por tras do mostrador.


			Aníbal responde ó saúdo e queda ollando ó arredor.


			—Podo axudalo? 


			As palabras da muller son claras e amables e a Aníbal Hortensio agrádalle que ela faga esa pregunta, porque así é como lle dixeron a el nos negocios da familia que se debe facer sempre.


			—Quería mercar un libro…


			A rapaza agarda a que o home concrete algo máis pero el cala a boca. 


			—Que prefire… novela, ensaio, poesía…?


			—Poesía.


			A voz de Aníbal soa firme e convencida.


			—Neses andeis que hai á súa esquerda encontrará dende os clásicos ás tendencias máis actuais… 


			Aníbal Hortensio vaise chegando ó andel cun certo aire receoso, o que move a que a dependenta advirta: 


			—Pode coller os libros, ollalos e mesmo ler algo deles, se quere.


			O home aproveita o permiso que se lle outorga e revisa algúns dos exemplares que ten máis a mao.


			(Se cadra non está demasiado ben que o indiquemos eiquí, mais a verdade é que soamente se fixa nos prezos.)


			Escolle un de portada vistosa e que, aínda que non é o máis barato, non é moi custoso, vai con el na mao para llo dar á rapaza, que agora atende a caixa rexistradora.


			—Moi boa elección. Unha das poetas máis interesantes destes últimos anos… Creo que elixiu con criterio… Quere que llo envolva para agasallo?


			—Non. Quero levalo así.


			E Aníbal Hortensio López da Carricova paga os doce euros con sesenta céntimos, responde educadamente á despedida da dependenta e sae da librería disposto a seguir coa súa andaina matutina levando agora na mao un libro de poesía.


		




		

			As nove e corenta e cinco. Unha chea de nenas e nenos ocupan a beirarrúa rodeando a Aníbal. É a entrada do colexio ó que el foi de pequeno e agora sente á vista do centro escolar, se cadra por primeira vez, unha certa nostalxia e mesmo algo semellante á simpatía. Un home calvo e de bigote cano vén bater contra el.


			—Desculpe… Este meu neto ten tanta forza que turra por min coma se eu fose de palla… 


			O cativo solta a mao do avó e bota a correr cara ó interior.


			—Aló vai…! Vólvolle pedir desculpas… Os nenos, xa se sabe… E máis no último día de escola. É vostede profesor eiquí?


			—Non…


			—Como vexo que leva un libro na mao…	


			Aquela observación serve para que Aníbal Hortensio comece a dar por ben empregados os doce euros con sesenta céntimos. O outro home continúa:


			—Ben sei que non é preciso ser profesor para levar libros, pero non me negará que non é cousa normal, hoxe por hoxe, que un cidadán do común ande pola rúa cun libro, e que se lle vexa… E con isto non quero dicir que os profesores e mais as profesoras non sexan xente normal… Polo menos algúns…


			E o home calvo colle, sen máis, beirarrúa adiante a paso lixeiro. 


			Hai unha señora, probablemente a nai dalgunha das nenas ou dalgún dos nenos que acaban de entrar no colexio, que sorrí para el sinalándolle o libro. 


			—Xa rematou de lelo? 


			—Non.


			—Pois non lle vexo ningún marca páxinas… As persoas que len libros, sabedoras de que non resulta moi doado comezalos e rematalos de vez, poñen un sinal entre as follas para saber até onde chegaron na lectura, e a iso é ó que lle chaman marca páxinas. Eu téñoos visto moitas veces porque teño un irmao que os usa bastante.


			—En realidade aínda non o empecei… Tiña pensado facelo despois de xantar, pero si é certo que non teño marca páxinas, sabe vostede se os venden tamén nas librerías?


			—Supoño que si… Mesmo penso que os regalan… Ten vostede fillos neste colexio?


			—Non… 


			—E por que? Non lle parece suficientemente bo?


			—Non lle é iso, señora. É que non teño fillos… Ademais, este é o colexio ó que eu vin de neno…


			—E é vostede dos que len libros… Iso aprendéronllo eiquí?


			—Pois algo se cadra si… Hai xa tantos anos…Desculpe, pero agora teño que marchar, que xa me é hora. Que teña un bo día.


			Non agarda Aníbal pola resposta e camiña a bo paso até chegar de novo á librería en que mercara o libro, entra, volve bater co agradable sorriso da rapaza que antes o atendeu e pregunta:

